
SECUNNO.




Hora pruoíeme cha chillo arvariello

A done stace chello metredato

E damme puro ssò fiascheriello

Con chello grieco che non è adacquato

E sta grasta co l’uoglio de lauriello

Co l’aute cose, ch’aggio apparecchiato

Acqua ed uoglio de shiure, e lo cemmino,

E nnonza, e meza de zuccaro fino.



Subeto tutto chesto le portaie

Madamma Vasta, e derole pe vocca

Lo metredato, e grieco, e po l'ontaie

Con chelle ogliora, e disse, mo te tocca

La torta, e lo peocione pocca l'haie,

E magna à la bon'hora, e po te cocca,

E se purgasse fuorze poccorrillo

Npizzate (à tu fai mò) chisto penillo



Ma lassammole mo co li guaie lloro

E decimmo de Zeza, e de Grannitia,

De Meneca, de Ciancia, e quanta foro,

Che contra amore gridaro iostitia,

Onne vaiassa fece concestoro

De chelle che trasettero a malitia,

Pocca primmo de lloro mmaretata

S’è Renza tanto scura, e sciallacquata.



Meneca fù la primma che parlaie

E co na rraggia che iettava fuoco,

E l’uocchie pesciarielle accommenzaie

Havite visto Renza co lo cuoco

Como se gaude? e nuie stammo à li guaie

E commo cionche maie cagnamo luoco:

Hora susso facimmo de manera

Ch’onne una gaude nnanze craie à sera.

